
Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA

(COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza...

	Alaotra, ilay «sopitry » i Madagasikara…


Vao mangiran-dratsy ny faha-10 volana aprily no niala teto Antananarivo izahay hoany Antaimby, tanàna kely any avaratra- antsinanan’ny Farihin’Alaotra, distrikan’Andilamena no misy azy, roa andro no nanaovanay ny lalana vao tonga tany. Ny andro voalohany, dia laninay tamin’ny fandehanana tamin’ny lala-dratsy tsy nahitana fanamboarana, kanefa efa ela  hono no tokony natao « tara » araka ny notantaraina taminay. Nadritry ny adiny efatra taorian’ny nialanay tany Antananarivo, dia namakivaky havoana  maratran’ny fikaon’ny riaka azy sy niaina ny entona avokan’ireo fatana famokarana arina izahay. Afak’izany, dia nanomboka niditra ny faritra anatin’ny faritra Alaotra izahay, dia ireo tany lemaka midadasika sy ny farihiny, izay marihina fa Alaotra no sopitry i Madagasikara ; avy hatrany dia namonjy ny renivohitry ny faritra izahay. Efa nomanina mialoha tamin’ny resaka an-tariby ny  fotoana ihaonana amin’ny Lehiben’ny Faritra noho ireo kaominina mbola tsy mahalala ny fahatongavanay. 

Noraisin’ny Lehiben’ny Faritra izahay na dia nifanojo tamin’ny fotoana nisakafoanany aza ny nahatongavanay ; nampahafantariny anay ary fa mivory indrindra izao ny komitin’ny fampandrosoana ny faritra, izay isan’ny mpikambana ao aminy ireo Ben’ny Tanàna, ka  eo am-pandrafetana indrindra ny drafitra fampandrosoana ny faritra izy ireo. Nohazavainay taminy ary ny tanjon’ny fanadihadiana kasainay atao aty amin’ny faritra, avy eo dia niroso tamin’ny adi-hevitra izahay mba  azoanay  ireo soso-kevitra momba  kaominina mety mahaliana anay kokoa ny fanadihadiana atao ao aminy. Vita izany, dia nasain’ny Lehiben’ny Faritra izahay hiaona vetivety amin’ireo Ben’ny Tanàna mba afahan’izy ireo mampandre ny any amin’ny Kaominina misy azy avy sy ihany koa mba afahanay miaraka amin-dry zareo misafidy ny fokontany anaovana ny fanadihadiana. Ny Kaominin’ny Antanimenabaka no nosafidianana noho izy mitoka-monina sy saro-dalana. Tsy manano-sarotra anefa ny fandehanana any raha avy ao Andilamena no miainga ;  Andilamena tanàna malaza nohon’ny fisian’ny vatosoa ao aminy “rubis”. 
Tsy nanahirana anay ny nitady hotely isakafoanana sy hatoriana tao Andilamena, betsaka no misy isan-karazany izy ireo, sahiran-tsaina kely ary izahay nisafidy izay idirana ; tena manaraka ny lazany tokoa Andilamena fa dia feno olona mifanaretsaka ny tanàna. Vao maraina ny ampitson’io, dia niala tao Andilamena izahay, somary nivoaka ny tanàna ny lalana noraisinay, avy eo nandeha tamin’ny lalan-tany efa ho 10 km angamba, sady be lavaka no feno fotaka, tsy misy afa-tsy tanimbary ny manodidina, izay ahitana olona manjono sy misaka-trondro. Nandritry ny adiny iray mahery,dia tsy afaka nandeha mihoatry ny 10 km isan’ora izahay…

	Fefin-drano, Ireo harena efa misy mitrandraka…


Antanimenabaka, izay renivohitry ny kaominina, nihaona tamin’ny Lefitry ny Ben’ny Tanàna, Ingahy RAKOTOBE Jean Marie, izahay tamin’ny fahatongavanay, nifandinidika ihany koa momba ny safidy izay fokontany anaovana ny fanadihadiana. Ny tanànan’Antaimby, ao anatin’ny fokontany Ankaiafo no narosony anay, izay tanàna mifanandrify tsara amin’ireo fepetra nofaritanay : tanàna mitoka monina, eo amin’ny 7 km miala ny renivohitry ny fokontany, saika voasarika mandeha mitrandraka « rubis » ny ankamaroan’ny mponina ao aminy. Mbola tena mitana ny fomban-drazana ny mponina any, ary vitsy dia vitsy ireo fandaharan’asa na fikambanana tsy miankina misahana ny fampandrosoana izay sahy miditra miasa any.
5 km mialan’ny kaominina no misy ny fokontanin’ny Ankaiafo. Nanaitra anay voalohany teo  am-pahatongavana ny fahadiovan’ny tanàna, ireo fatsakana vitsivitsy, ny trano fianarana ary fiangonana iray…. Nihanona tamin’ny Filohan’ny Fokontany izahay avy eo, noresahany taminay ireo tetik’asany, izay nanambarany taminay fa tsy dia tena misy mikarakara foana akory Antaimby, fa mitovy amin’ny tany lavitra Andriana hoy ny fitenenana. Dia nanaraka anay sy nitarika anay hatrany moa izy, satria hono “ mbola tena mitana ny fomban-drazana ny mponina aty, ka tsy raisin’ny olona no tsy mety miresaka aminareo ry zareo raha tsy miaraka aminareo aho” 

	Ankaiafo, fokontany tena madio.


Araka ny filazany dia ao ambadik’ireo tanety ireo hono ny tanànan’i Mandritsara. Efa eo am-paminavinana koa hono ny Governemanta amin’ny famelomanana ny lalan-tany mampitohy ny faritan’ny Mahajanga amin’ny Toamasina, lalana izay mandalo ao Antaimby.
Vao nahatazana ny tanàna izahay dia nahita lehilahy maromaro milanja angady, manamboatra ny lalana, avy ao Antaimby avokoa izy ireo. Nampahafantarina anay ary fa «  Andro fady androany, dia manararaotra manao asam-pokonolona izahay satria tsy miasa an-tsaha ; izay tsy manao izany dia voan’ny dina. Izany no mahatonga ny olona tonga be dia be »
Nanamafy izany ny Lehiben’ny fokonolona : « Ao anatin’ny taona, dia misy fotoana maromaro  natokana anaovana asam-pokonolona; ny zava-dehibe amin’izany dia fikojakojana ny lalana sy trano fianarana. Amin’izao zao, mahafinaritra éry ny sekoly fa feno voninkazo no misy trano kely fialofana, tsy adino koa ireo solaitra be roa! »
Tsy nanahirana noho izany ny namory ny olona. Tao amin’ny sekoly no toerana nifanarahana fa ihaonana. Teo am-pamonjena ny toerana ivoriana, dia betsaka ireo ankizy nanaraka anay variana mahita ireto vahiny, tonga manaraka tsikelikely ihany, mandao ny lahasany ireo olona sasany raha vao nampandrenesina ny anton’ny fivoriana. Satria nikantona ny trano fianarana fa tsy teo an-toerana ny mpampianatra dia natao teo ambanin’ilay trano kely fialokalofana ny fivoriana. Voatsikaritray fa ireo lehilahy daholo no mipetraka eo alohan’ny vehivavy, mijanona eny aoriana eny kosa ny ankizy. 

	Fifampahalalana kely vetivety…


Taorian’ny fifampiharabana  sy ny fialan tsiny ary ny fampidirana natoan’ny Filohan’ny fokontany, dia nisy ray aman-dreny iray nirary soa ny fahatongavanay. Niroso tamin’ny famelaberana ny fandaharan’asa kasainay atao mandritra ny fotoana ijanonanay ao an-tanàna, nampahafantarinay azy ireo ihany koa ny fanirianay handry indray alina ao an-tanàna. Nisy tamin’ireo olona nandeha nitady ny fanalahidin’ny efitrano fianarana afahana manohy ny fanadihadiana, araka ny hevitr’izy ireo mantsy dia tsaratsara kokoa raha anaty efitrano no midinidika sady misy ireo solaitra be azo anoratana ao, ny ankizy rahateo moa ao anatin’ny fialan-tsasatry ny paka. Dia nifampizara asa ary izahay. Manitra sy Pascal niaraka tamin’ny Ingahy Prézidà, nijanona nanadihady mikasika ny tantaran’ny tanàna miaraka amin’ireo lehilahy. Simone sy Monique kosa niala teo niaraka tamin’ireo vehivavy nanomboka ny fanadihadiana eny anivon’ny toka-trano.
Antaimby, niainga tamin’ny tantaran’ny fianakaviana iray …
Ny hoe Antaimby, raha adika malalaka dia « toerana nitobian’ireo vy efa tsy ampiasaina intsony ». Izay teo akaikin’ny tanàna no nisy azy ka nahatonga ny anarany.
Tamin’ny taona 1920 no niorina ny tanàna, taona nahatongavan’ireo fianakavian’Ingahy Montsogno, izay avy any Ankaiafo Atsimo, tonga mba hila ravin’ahitra. Nanomboka teo dia nanaraka tsikelikely ny fianakaviana ka saika mpihavana daholo no mponina eto. Tsy afaka mifampaka vady noho izany ireo tanora ao an-tanàna. Voatery mivoaka ny tanàna mitady ny sahaza, misy tonga hatrany Vohitsara aza izy ireo mangata-bady, izay mahazo dia mitondra mody.
Nisy ray aman-dreny iray nitantara taminay nandritry ny fivoriana niarahana tamin’ireo lehilahy fa « Manana faritr’Ala midadasika tokoa izahay, saingy tsy izahay no mahazo tombotsoa fa ireo olona avy any Antananarivo sy Mahajanga izay ry zareo no mitrandraka ala. Misy an’izany RASOAMALALA izany tonga teto aminay tamin’ny taona 1982, niaraka tamin’ireo mpiasany, nitondra taratasy fazoan-dalàna mitrandraka ala, nanomboka nitrandraka ny ala »

Namafisin’ny mponina taminay koa fa matetika izy ireo no tratran’ny loza voajanahary ohatry ny rivo-doza (Kamisy tamin’ny taona 1983, Honorine tamin’ny taona 1985, ary Gafilo tamin’ny taona 2004) sy ny hai-tany tamin’ny taona 2000. Tamin’ny taona 2002 dia namely mafy ny hai-tany. Potika noho izany ny ankabeazan’ny vokatra. Betsaka ny olona vokatr’izany, lasa  nitady karama any Andilamena sy nanandrana mitady rubis any amin’ny « Kariera ».
Arak’izany dia betsaka amin’ireo lasa mitrandraka « rubis”  no miverina mody maina, sy tanam-polo. Mbola misy ihany anefa  makany any amin’ny Kariera, tonga tsy hitrandraka intsony akory fa hivarotra vokatra. Na dia lavitra aza ny lalàna, dia aleon’ny olona mamoaka ny vokatra any satria tsaratsara kokoa  any ny vidiny noho ny eo an-tanàna. Marihina moa fa dian-tongotra 2 andro miala eo Andilamena vao tonga any amin’ny Kariera.
In-telo misesy araka ny filazan’ireo lehilahy, ny tanàna no notafihan’ny dahalo : ny taona 1998, 1999, 2000. Lasan’izy ireo daholo tamin’izany ny omby rehetra tao an-tanàna.
Ankoatry ny sekoly, dia tsy misy fotodrafitr’asa firy ao Antaimby. Ny sekoly moa dia naorina tamin’ny taona 1979, mba afahan’ireo ankizy mianatra eo an-toerana  fa tsy makany Ankaiafo intsony.
Nandritra ny fivoriana niarahana tamin’ireo lehilahy moa dia nampiarahana ny fandrafetana ny sarintany sosialy sy ny fitantarana ny tantaran’ny tanàna nataon’ireo zoky olona.
Ny fiaim-piainana ao Antaimby, ny fambolem-bary… 
Saika ny toka-trano rehetra ao Antaimby dia mpamboly daholo : mamboly vary, manao voly an-tanety toy ny katsaka, mangahazo, voanjo, tsaramaso, ny daholo be. Tsy ny rehetra kosa no mamboly voanjobory misy olona izay fady izany; ireo izay tsy voakasik’io dia manao ny  fambolena voanjobory azoana loharanom-bola tsara.

	Ny vary, harena manara-potoana ihany…


Ankoatr’izay, dia saika manao ny fiompiana akoho amam-borona : gisa, gana… ny rehetra. Notantarain’izy ireo taminay koa fa vitsy dia vitsy izay miompy kisoa satria betsaka eo an-tanàna ny olona tsy mihinana azy. Misimisy ihany koa ny fianakaviana mamboly fary, natao hohanina sy anaovana toaka gasy, izay tsy eo an-tanàna ihany fa ny any ivelany koa aza dia mankasitra azy.
Manan-janaka 7 Ratotomanjaka, mpamboly no asany. Mamboly vary, mangahazo ary katsaka izy. Mamboly fary koa izy, ary any anaty alam-pary no andaniany ny ankabeazan’ny fotoany, ny fanodidinana ny fary ataony no afahany mampiaina ny ankohonany mandritra ny taona. Ireo fary avy nokapaina ihany no averiny atsatoka ialany amin’ny fitadiavana zana-pary vaovao. Ampy tsara anamboarany toaka gasy aloha ny voka-pary misy eo aminy ka tsy dia ilainy loatra ny mividy fary.
Notantarainy hoe « Izaho ihany no mitanika ny toaka gasy, ny vadiko avy eo isan’andro no mivarotra ny toaka azo. Eo ho eo amin’ny 2000 ariary eo ho ao ny litatra, miantoka ny kojakoja ilaina amin’ny andavan’andro ny vola azo avy aminy toy ny pétrole, kafé, siramamy, savony, sns…”  
Tsy mba mihinana trondro loatra ny olona na dia misy farihy kely aza eo an-toerana. Tsy mahazatra hono ny mihinana ny trondro azo. Nefa ange dia malaza ny faritra amin’ny fihinanan’ny mponina ao aminy ny trondro, betsaka koa aza ireo vahiny rehefa mody no mitondra trondro. Rehefa tsy lafo any an-tsena hono vao hohanina ny trondro aty amin-dry zareo. 
Tamin’ny resadresaka nifanaovanay tamin’izy ireo koa no nitantaran’ireo zoky olona fa mandeha mihaza lambo, izay tena mamotika ny fambolena tokoa, ireo tanora ao an-tanàna. Fidiram-bola tsara arak’izany ny fihazana satria mahatratra hatramin’ny arivo ariary ny kilaon’ny henany ; tonga hatrany Andilamena aza izy ireo mivarotra rehefa tsy lafo eo an-tanàna sy any Ankaiafo daholo ny hena rehetra.
Ratotomaro ohatra, izay Filohan’ny Fokonolona, dia mananjanaka 7 ; Mamboly vary, katsaka ary mangahazo izy, ary fototra vitsivitsy amin’ny hazo fihinam-boa. Tena ma nahirana azy ny fanimbana ataon’ireo lambo amin’ny voly mangahazony rehefa mivoaka ny ala izy ireo. Arak’izany dia miantso namana izay mazoto izy hiaraka aminy hihaza ireo lambo. Manome fidiram-bola tsara ny fihazana. «  Zaraina amin’ireo izay niaraka tamiko nihaza ny vidin’ny lambo azo » 
Ny tantaran’ireo fianakaviana… 
Sahirana mafy izahay niaraka tamin’ireo vehivavy nanombohana ny fanadihadiana voalohany satria tsy nety niresaka izy ireo raha tsy eo anatrehan’ireo vadiny avy izay mbola voatana tany amin’ny fivorian’ireo lehilahy. Voatery niandry ny firavan’ny fivoriana sy ny fahatongavan’ireo lehilahy ary izahay. Dia nandeha nitsangatsangana eran ‘ny tanàna izahay mijerijery ny zava-misy eo am-piandrasana izany, voatsikaritray fa tsy zatra mandray vahiny ireto olona, ankoatry ny olom-patany sy ny mpifanolo-bodi-rindrina ary ny fianakaviana. 
Ramatoa RAZAFINDRANGALY irery no hany mba nampandroso anay. Faly ery izy nampiseho anay ny zafikeliny, izay notantarainy taminay fa vao 3 volana latsaka kely izay no nahaterahany, vavy kely izy io. Izy hono no mitaiza azy fa lasa naka rano any an-drenirano ny reniny.
Dia notantarainy koa fa efa avy nanankarena ny fianakaviany taloha. Nanana omby aman-jatony, sy trano be misy rihana. Saingy notafihan’ny dahalo matetika ka lasany tsikelikely ny omby, nandritra taona maromaro dia tapitra tsisy intsony ny omby rehetra. Tsy manana na inona na inona intsony ry zareo ankehitriny. Ankoatr’izany, vokatry ny hai-tany tamin’ny taona 2002 dia lasa namonjy kariera hitady rubis koa ny vadiny sy ny zanany vavy sao mba hitsikin’ny vintana hono. 

Notantarainy hoe « Mila vintana ilay izy, ry zareo nody maina. Tsy mba nitondra nody ry zareo, tsy ampy ividianana sakafo hoan’ndry zareo akory aza izay kely mba hitany. Dia nody ry zareo rehefa lany ny vatsiny. Amin’izao dia mbola mahantra noho ny teo aloha izay satria tsy nahavita namboly nandritra ny fotoana nijanonan’izy ireo tany amin’ny kariera, manaraka ilay fitenenana hoe “Ny an-tanam-botsotra, ny nantenaina tsy azo” 

	Ny fianakaviana maro an-trano,…mbola mitazona ny fomban-drazana.


Ny fomban-drazana, harena…
Saika mbola mitana ny fomban-drazana ireo mponina ao Antaimby, mbola voahaja tanteraka noho izany ireo andro fady, ny olona rehetra koa milaza fa mahay mitsabo no mahalala tsara ireo karazan-javamaniry ampiasaina amin’ny fitsaboana. Saika sitran’ny tambavy amboarin’ireo zoky olona avokoa rehefa aretina rehetra ankoatry ny bilharziose irery ihany izay tsy maintsy manantona toeram-pitsaboana vao sitrana. Ireo renin-jaza no mbola mampiteraka ireo vehivavy. Tsy mety mamonjy toerana fampiterahana moa izy ireo, noho ireo zavatra betsaka tsy maintsy homanina sy vidina,sady avy eo lafo ny sarany no lavitra rahateo ny toerana…   
Nanazava taminay moa ny ray aman dreny Randriamanana : « Raha ny asa fambolena no asian-teny dia alohan’ny anombohan’ny asa rehetra, dia tsy maintsy arahana aloha ny fombafomba rehetra fa raha tsy izany dia tsy faly ny razana. Isaky ny hanao zavatra dia tsy maintsy alana aloha ny tsiny, fa raha tsy izany dia zavatra ratsy mahazo izay tsy nanaja ireo fombafomba na dia tsy nahalala aza izy. Izany indrindra no ialana tsiny alohan’ny itenenana na hanao zavatra amin’izay afaka ny tsiny dia voaaro isika rehetra, azo lazaina amin’izay fa tsy manan-tsiny intsony isika. » 
Izany no mahatonga ireo karazana fady betsaka : ohatra ireo andro fady tsy azo iasana : ny talata zao andro fadin-drazana, ny alakamisy andro fadin’ny tany izay tsy azo ampiasans angady, ny alahady andro fadin’ny kristiana tsy misy miasa ny rehetra eny na fa dia ny tsy kristiana aza. Samy manana ny andro maha-fady azy koa ny isam-pianakaviana arakaraky ny nandraran’ny mpanandro azy. Mandritra ireny andro fady ireny, dia manao zavatra hafa ny olona, ao ny mamonjy tsena, ireo vehivavy kosa mandrary, sns.

Mikasika ny fambolem-bary indray, dia ny fafy ketsa no mbola mahazatra ny olona ao Antaimby. Na dia mahita ny teknika anetsan’ny olona any ivelany rehefa mandeha mikarama ary ireo vehivavy, dia tsy mampiatra izany eo amin’ny taniny; ny vadin’izy rahateo moa mbola mitana ny fomba fambolena nentin-drazana. Raha nanontaniana moa ireto farany dia milaza fa tsy mahalala ireo teknikam-pambolena vaovao. Na dia tsy ampy hohanina mandritry ny taona ary ny voka-bary, dia tsy mba mijaly ny olona mandritry ny maitso ahitra satria manana votraka hafa betsaka azony amidy. 
 Nanamafy izany Ingahibe RANOSY  «  Rehefa tsy misy tsaramaso azo amidy, dia eo ny akondro, ny soja, ny mangahazo, azo ahilika kely koa ny akoho sy ny gisa. Amin’ny fahavokaran’ireo voankazo dia manala ny fahavaratra tsara ny manga, ny rotra, ny mananasy, sns. Tsy  misy olona matin’ny hanoanana izany ….. na dia tsy mihinam-bary isan’andro ary…. »     
Manaraka ny fomban-drazana ihany koa ny fizarana ny tany, ny fananana azy ary ny fandovana. Raisina ohatra eto Ingahy Ranosy sy Razafindramiadana vadiny, izay efa 15 taona nivadiana izao. Ingahy Ranosy anefa efa feno 70 taona ary Ramatoa Razafindramiadana vadiny mbola 26 taona, izay vadiny faha-efatra. Nanam-bitana foana Ingahy Ranosy nahita tany maromaro sy nianatra ireo paik’ady isan-karazany entina miady amin’ny fiainana ao anatin’ny taona. Saingy aleony ihany hono mitazona ny fomban-drazana.   
Notantarainy taminay hoe «  Tsy maintsy mitazona tsaramaso, mangahazo, soja sy mitahiry akoho sy vorona izahay amidy rehefa lany ny vary ao an-tsopitra. Raha misy fahafatesako, dia ireo zanako no mandova ny fananako, ny vadiko kosa mody any aminy, araka ny fomba tany aty. Raha tsy hoe angaha omen’ireo zanako tany kely afahany mivelona izy, amin’izay izy dia afaka tsara mijanona eto an-tanàna. » 
Manarak’izany dia nampahafantatra anay Ingahy Ranosy fa mbola izy irery aloha hatramin’izao no mbola mamboly soja eto an-tanàna. Tany amin’ny Ramose Mpampianatra no nahitany izany, izay nanome azy iray kapoaka hanaovany fanandramana any aminy. Tsy hainy anefa hono ny mihinana azy, ka mieritreritra ny hivarotra ny vokatra izy. Manantena izy fa ho tsaratsara ny  vidiny satria betsaka ihany ny vokatra soja azony. Asa raha mba hisy hanao toa azy koa ny sasany.
Ireo loharanom-baovao, ireo fandehandehanana… 
Notantarain’ireo zoky olona anay ny alahelon’izy ireo, tsy mba misy olona tonga mitsidika mihitsy ny tanàna. Tsy mba misy mampahalala ny zava-misy any amin’ireo tanan-dehibe izy ireo ka mahatsiaro ho mitokana irery. Mbola manohy miaina amin’ny fomba fiainany mampiavaka azy moa izy ireo no mbola manaja ny fomban-drazana ihany koa.  
Ny onjam-peo no hany fomba afantaran’izy ireo ny vaovao. Lafo dia lafo anefa ny vidin’ny “pile”, sady any Ankaiafo vao mahita. Ireo tanora dia ny hirahira no ankafiziny, ny lehibe indray ny vaovao. Tsy nahitana « gazety » na boky tao an-tanàna, asdy rahateo moa ny 30% n’ny olon-dehibe dia saika tsy mahay mamaky teny manoratra daholo.  
Kanefa fantatry ny olona ny fisian’ny PSDR, efa nahita fikambanana niorina any amin’ny tanàna sasany, miara-miasa amin’io fandaharan’asa io ny mponina ao amin’ny fokontany, fikambanana manao fambolena voanjo.

«  Fantatray tsara ny fiasan’ireny fikambanana ireny izay miteraka olana, hoy Ingahy Ranosy nanohy ny resaka, Tsy mahay miray hina ny mpikambana ao aminy, miady ry zareo rehefa tonga ny fizarana ny vokatra. Izany no mbola mahatonga anay eto mbola tsy vonona ny hivondrona ao anaty fikambanana. »  
Ireo harena ara-boajanahary, tena harena … 
Ny ala no tena harenan’Antaimby, itrandrahan’ny olona ireo hazo ampiasaina amin’ny fanaovan-trano sy hakana ireo karazan-java-maniry ampiasaina amin’ny fitsaboana nentim-paharazana izy. Any anaty ala ihany koa no ametrahan’ny olona ny tranon-tantely, izay solon’ny siramamy ampiasain’ny mponina ao Antaimby. Ankoatra ny fitarihan-drano eny an-tanimbary hambolena, dia mamatsy rano ny tanàna ihany koa ny renirano, ampiasan’ny rehetra amin’ny fiainana an-davan’andro koa, toy ny fisasàna, fandroana, fanasana lamba, ambohim-pihaonan’ny ireo tovovavy sy ireo vehivavy rehefa matsaka ihany koa izy io. 

	Ireo tanimbarin’Antaimby sy ny fombany


Nitantara taminay Randriamanana fa mbola malalaka ny toerana firaofan’ny omby, miaraka foana ireo mpiandry omby isaky ny mandeha mba ialana amin’ny fanafihan’ny dahalo. Nambarany koa fa “ tsy misy intsony ny kijana; Ireny fianakaviana lehibe ireny no manana tany malalaka azo iraofan’ny omby, mbola miankina amin’ny isan’ny omby ary ny famaritana ny tanin’ny tsirairay…Amin’izao efa saika tsy misy manana intsony ireo ray amn-dreny taloha.” 
Nohamafisiny koa fa niverina indray sady nihanazo vahana ary ny doro-tanety izay mahatonga fahasarotana eo amin’ny fitantanana ny nofo-tany. Raha tsy voaaro ireo tanety ireo dia hiforona tsikelikely ireo lavaka sy ny fomba rehetra fisehon’ny fikaofan’ny riaka ny tanety. Ny tena atahorana dia ny fanotoran’ny atsanga ny tanimbary. 
Ireo olona, ny fifasamihafany, ireo hetahetany 
Araka ny natsidika tany amboalohany, dia tsy dia nanana fifandraisana be loatra tamin’ny tety ivelany ny mpanina ao Antaimby, sady tsy mila izany loatra ry zareo. Ny hetahetan’izy ireo dia saika mirona any amin’ny fananana omby betsaka, fahafahana mividy tany betsaka ary te- hanam-bola be ihany koa. Na dia ireo  mbola tovovavy nefa efa niteraka koa aza mba maniry izany.  

	«Na ny fomba tany , na ireo hetaheta…  itovian’ny rehetra…»


Tsy misy fomba fanavakavahana eo an-tanàna, satria milaza ry zareo fa mitovitovy daholo ny fari-piainan’ny toka-trano rehetra. Mitovy daholo ny firafitry ny trano rehetra, saika mitovitovy ihany koa ny fananan’ny fianakaviana tsirairay : samy manana akoho amam-borona vitsivitsy, samy manana vary kely, mangahazo kely, ary katsaka ihany koa. Misy azo anavahana ny tena sahirana anefa, dia ireo izay tsy manana omby, tsy manam-bola ividianana tany  na omby, tsy manana tanimbary, tsy manana akory zavatra hafa azo amidy rehefa tsy misy vary, ireo izay voatery mikarama na eo an-toerana ihany na any Ankaiafo na ihany koa voatery mamonjy kariera…. Ireo vehivavy efa maty vady, sy ireo vehivavy niteraka nefa tsy manambady no tena tafiditra ao anatin’io sokajy io, noho izy ireo tsy mba manana olona hiahy azy, ireo tovovavy kely moa raha vao miala fianarana dia betsaka no bevohoka sy lasa renim-pianakaviana…  
Etsy andanin’izany, ireo izay manana dia ireo izay manana omby vitsivitsy, manana tanimbary, ireo afaka mividy tany amin’ny fotoana ilana izany. Ireo izay afaka mampiditra mpikarama, afaka mamonjy toerana fampiterahana rehefa hiteraka ny vadiny ary farany afaka madefa ny zanany hianatra any Andilamena.
Manarak’izany dia efa voafaritra mazava tsara ny fitsinjarana ny andraikitry ny tsirairay : ireo lehilahy no manao ny asa mafy rehetra izay mila angady na charrue rehefa fambolena. Ny vehivavy kosa no mamboly, miava, mahandro sakafo ary matsaka. Anjaran’ny tanora kosa ny maka kitay, misy mandeha mihaza ny sasany 
Andraikitry ny vehivavy ihany koa mitaiza ny ankizy, ny mikarakara tokatrano, manasa lamba, indraindray miantsena. Ny lehilahy matetika no mandeha any an-tsena noho ny fahalavirany, mitondra ny kojakoja ilaina ao an-tokatrano izy ireo avy any.  
Ireo nofinofy, ny hetahetany 
Hoy ireo olona avy ao Antaimby taminay «  Tsy manana eritreritra ny amin’ny mbola ho avy izahay…nefa mahatoky izay mety avoaky ny ampitso…Na izany aza dia mba manantena izahay ny hanana izay efa ananan’ny olona toy ny omby betsaka sy tany betsaka ihany ka »  
Nadritry ny resadresaka nifanaovanay tamin’ny sasany na teo am-pisakafoanana izany na teny am-pitsangatsnganana, dia nanamafy taminay ny rehetra raha niresaka momba ny hoavy fa ny zava-dehibe aminy dia ny fanatsarana ny fiainan’ny taranaka aman-dimby. Maniry ny hanana  fiainana tsaratsara kokoa, fianarana tsaratsara kokoa hoan’ny ankizy, fitaovana afahana mamokatra, omby iasana sy ho voninahitra afahan’ny hafa manaja ny tenany… Tsapan’ireo ray aman-dreny koa fa afaka mandroso ny tanàna raha mba misy mpitsidika tonga. Maniry koa ry zareo ny hanana tsena, ny mba ahay mifanaraka amin’ny fivarotana ny vokatra mba ho tsaratsara ny vidiny

Ny Filohan’ny fokontany sy ireo mpiara-miasa aminy 
Nampatsiahivin’ny Lehiben’ny fokonolona taminay hoe“ Mbola tsy vonona aloha izahay kanefa efa fantatray fa izay no vaha-olana » 

Inona avy ary ireo tsara ho tadidiantsiaka? 
Nahafahanay nahafantatra sombitsombiny amin’ny fiaim-piainan’ny olona ireo roa andro nandalovanay tao Antaimby; nafahan’izy ireo  nizara taminay ihany koa ny asa sahaniny andavan’andro, ny fomba fiainany, nizaran’ny sasany ny tantara manodidina ny fiainany ary ireo nofinofy sy hetahetan’ny tsirairay. Ny zavatra tsapanay dia tena mitoka-monina tokoa Antaimby, tsy dia manana fifandraisana loatra amin’ny any ivelany ny mponina, vitsy dia vitsy aloha hatramin’izao  izay vahiny tonga mitsidika ny tanàna, tsy mba afaka nanitsaka ny tokotanin-tsekoly akory ny ankabeazan’ny olon-dehibe, ary farany ilay sekoly najoro tao an-tanàna no mba hany fahafana hoan’ny ankizy handia fianarana …  
Na dia izany aza, dia manan-karena tokoa Antaimby raha ny harena ara-boajanahary sy ny olona ao aminy no jerena : ny ala, ny renirano, ny farihy, ireo tany azo volena, sy ny tanety. Manana fahavonana betsaka ny olona, liam-baovao, ary tanora ny ankabeazany… Betsaka noho izany ny azo atao ao Antaimby hanatsarana ny fiainana sy hampandrosoana ny tanàna. 
Mba ahatongavana amin’izany, dia ireto avy no lalana tokony harahin’ireo mponina aoAntaimby : fahazoana sy fanarahana ireo teknikam-pambolena vaovao, miaraka amin’ny fanampiana mifandraika amin’izany, toy ny toro-hevitra, famatsiam-bola sy fitaovana sns, fahazoam-baovao entina manabe ireo ankizy, fampianarana ny mponina mikasika ny fahadiovan’ny vatana sy ny manodidina, fanentanana ny rehetra ni fitantanana maharitra sy ara-drariny ireo harena ara-boajanahary. Maniry koa ny olona mba ahazo fiofanana sy fampahalalam-baovao mba afahan’izy ireo mampiatra izany hoan’ny tenany sy hantsarany ny fari-piainany.  
Ny fifarianay hoan’ireo mponina ao Antaimby ary dia ny hitohizan’ny firaisan-kinany tahaka ny efa nasehony nandritra ireny asam-pokonolona ireny, ny hananany fahasahiana hivoaka ny faritra misy azy sy hampahalalany ny hafa ireo harena hananany ; irianay koa raha mba misy olona tonga mitsidika ny tanàna mba hanala azy amin’ny fitokana-moninany sy hisian’ny fanampiana amin’ny lafiny rehetra entin’ireo fanadaharan’asa na sehatra tsy miankina entina hiroso amin’ny fampandrosoana maharitra  ny faritra sy ny mponina ao aminy.

	Ireo no hoavin’Antaimby…


Isaoranay etoana ny Lehiben’ny faritra Alaotra, ny Ben’ny tanànan’Antanimenabaka sy ny Lefiny noho ny fotoana niarahany taminay nahazoanay ireo tolo-kevitra sy soso-kevitra netina nisafidy ireo tanàna anaovana ny fanadihadiana. Fisaorana manokana koa no atolotray ny mponina ao Antaimby, ny Filohan’ny Fokontany izay nitari-dalana anay nandritry ny fijanonanay tany an-toerana, ny Filohan’ny fokonolona ao Antaimby sy ireo mpiara-miasa aminy, ireo olon-dehibe, tanora, vehivavy, ny lehilahy ary ireo ray aman-dreny tamin’ny fandraisana anay sy ny fahatokisana nasehony anay ; nafahanay nahafantatra misimisy kokoa ny fiaim-piainana ankapobean’ny tsirairay, ireo hetahetany avy entiny hanatsarany ny ho aviny. 
TOVANA 1 : NY MOMBA AN’ANTAIMBY

	NY mombamomba ny tanànan’Antaimby.

	     1.Ny toetotrany amin’ny ankapobeny

 (toerana, mponina) 
	Toerana : 5 km. miala ny renivohitry ny Fokotany, 10km miala ny Kaominina
Isan’ny mponina: 450, 76% ankizy
Foto-drafitr’asa : 1 EPP

	2. Tantara 
(daty malaza)
	Avy amin’ny toerana iray eo akaikin’ny tanàna no nahatonga ny anarany 
Niorina tamin’ny taona 1920, ka ny fianakavian’Ingahy Motsono no tonga teo voalohany, nila ravin’ahitra, izay avy any Ankaiafo Atsimo 

Taona 1979 no natsangana ny  EPP ( talohan’io dia any Ankaiafo ny ankizy no mamonjy fianarana)

Taona 1982 nahatongavan-dRamatoa Rasoamalala nitrandraka ny ala sy nandraràny ny hafa tsy hanao izany 

Taona 1983 nandalovan’ny Cyclone Kamisy, potika daholo ny vokatra 

Taona 1998 sy 1999  lasan’ireo dahalo ny omby 
Taona 2000ka hatramin’ny taona 2003 saika lasa nandeha tany amin’ny « kariera » ny olona mitrandraka rubis (fifindra-monina manara-potoana): nihena ny vokatra nandritra io fotoana io. 2 andro an-tongotra miala eo an-tanàna no misy io « kariera » io. Taona nandalovan’ny hai-tany ihany koa=  nihena ny vokatra rehetra 
Taorian’ny taona 2003 : niverina namonjy tanàna ireo lasa tany amin’ny « kariera » sy namonjy indray ireo saham-pamokarany.

Taona 2004 : nandalovan’ny  cyclone Gafilo : potika ireo fambolena rehetra

	     3.Fikambanana sy rafitra misy 


	 Ao Antaimby : TSY MISY
 Ao Ankaiafo : PSDR, SECCALINE, FIKRINA EZAKO VONOME, AHM

Ny Fikambanan-dry Masera 

	4. Fety mahazatra 
	Tsakafara,
 Famadihana

 Fanompoana,
 Tromba

	5. Asa fanao (mampidi-bola) 
	An-trano : fambolena : vary, mangahazo, katsaka, tsaramaso, soja 

Iraisana : fikojakojana ny lalana sy ny sekoly mandritra ny andro fady  
Ara-toe-karena : rary , tantely (hoan’ny sasany), fary, paraky, soja, fikaramana an-tsaha mandritra ny maitso ahitra, fitrandrahana ala, tsaramaso, voanjo, kafé.

Fanantenana fa ny fitrandrahana rubis dia mety ho fidiram-bola ara-toekarena tsara … amin’izao fotoana izao fivarotana ireo vokatra any amin’ny « kariera ». 
Fihazana lambo

Ny Jono 


	6. Fomba fiainana sy mahazatra 
	Isan’ny andro fady : 3 

Fisian’ireo mpanandro sy mpitaiza 
Renin-jaza 
Tsy dia betsaka loatra ireo Kristianina 
Mbola manjaka ny fomban-drazana 

	   7. Fari-pianarana

	Fazoana sy fisian’ny fotodrafitr’asa fampianarana : EPP

Farim-pahalalan’ireo sokajy samihafa 

30% n’ny mponina dia saika tsy mahay mamaky teny sy manoratra 
70% n’ny mponina no nahavita T3 
Loharano sy fomba azoana vaovao marina sy ny resaka mandeha : radio, fandehandehanan’ny olona

	8. Ny harena voajanahary 


	Harena efa misy : ala, renirano, loharano, tany malalaka azo iraofan’ny omby, omby saingy vitsy, rano mdio
Olana mianjady : fitantanana ny tany, fikaon’ny riaka ny tanety, fambolena eny amin’ny tanimbary ambany toerana

	9. Sehatra tsy miankina 
	Mpanangom-bokatra iray no tonga mividy ny vary eo-tanàna mandritra ny miaka-bokatra 

Mpitsabo biby efa misotro ronono miverina mipetraka ao an-tanàna 
Mpiasan’ny Ministeran’ny fambolena mandalo ao an-tanàna isaky ny volana  septambra

	10 Hetaheta sy tetikasa 
	Mba misy olona mamangy sy mitsidika ny tanàna, mahatsiaro tena ho tena mitoka-monina ny olona 

Mba ahazo fampahalalam-baovao tsara afahana mifandamina amin’ny lafiny rehetra  
Hanana omby afahana miasa sy ho voninahitra 

Fampianarana 
Fihazana lambo mba tsy handravany intsony ny fambolena Mivondrona ao anatina Fikambanana- saingy mbola tsy vonona aloha hatreto 
Any Ankaiafo indray anefa :  Fivondronan’ireo vehivavy ao anaty fikambanana miaraka amin’ny MEP 

Hanao rary 
Ho lasa tsaratsara kokoa ny vidin’ny entana mba hanatsarana ny fiainana 

Ampianarina mikasika ny fomba fanabeazana aizana, hanana toeram-pitsaboana ny fokontany 
Mba hisy mpitandro ny filaminana mipetraka aty amin’ny fokontany iarovana amin’ny hala-botry. 

	11. Fifindra-monina 
	Manara-potoana : mpikarama an-tsaha isan’andro sy ireo izay mandeha mamonjy « kariera » 
Fitrandrahana Rubis : Rehefa vita ny asa an-tsaha,  miverina rehefa miakatra ny vary, hijinja 


	12. Fahasahiranana 
	Voina nahazo : 

Fanafihan’ny dahalo, very daholo ny omby

Hala-botry isan-karazany, ny samy mponina ihany 

Fady :
Manara-potoana 
Fironany

	13. Harena azo trandrahina 
	Betsaka ny tany 
Betsaka ny sahan-drano 
Betsaka ny vokatra miakatra 
Betsaka ny herin-tsandry miasa 

	14. Tetik’ady 
	Fanamboarana ny lalana 

	15.  Fifandraisana 
	Ara-mpianakaviana
Ara-tsosialy (Fiaraha-monina) 

Ivelan’ny fiaraha-monina 
Tsy miankina 

	16. Ireo olona nihaonana 
	Manam-pahefana nihaonana
RAKOTOBE jean Maire

RANDRIANILANA Harimanana

RAHAJARISON Rivo Celeste Président de Fokotany

Ireo fianakaviana nanaovana fanadihadiana
LEVAROJO

RASOA

RAZAFINDRANGALY

RANDRIAMANANA

RASOANILANA

ANGELINE
RAVOLARAVO deline

RANOSY

RAZAFINDRAMIADANA

LEA


TOVANA 2 : NY MAHANTRA, NY MANAN-KARENA, NY FISOKAJIANA NY MAHANTRA ARY NY TETIKADY HIADIANA AMIN’NY FIAINANA HOAN’NY MPONINA AO  ANTAIMBY
Ireo paik’ady hiadiana amin’ny fiainana 
· Varotra akondro efa masaka any Ankaiafo na any Antanimenabaka 

· Fanaovana sy famarotana toaka gasy

· Fihazana lambo sy famarotana ny hena azo avy aminy 

· Varotra paraky fihianana sy fifohana 
· Fiompiana akoho ama-borona: akoho, gisa, gana 

· Fikaramana an-tsaha 
· Fitrandrahana sy fitadiavana quartz rose

TOVANA 3 : NY FISOKAJIANA NY MAHANTRA, NY MANAN-KARENA, 
Ireo karazana fepetra isokajiana ny mahantra 
· Ireo izay tsy manana omby 
· Ireo izay tsy manam-bola ividianana tany na omby 

· Ireo izay voatery mivarotra ny taniny 
· Ireo izay tsy mana-tanimbary volena 
· Ireo izay voatery mikarama an-tsaha 

· Ireo izay voatery mamonjy kariera hitrandraka rubis 
· Ireo izay tsy manan- javatra azo ahilika (amidy) rehefa lany ny vary an-tsopitra 
· Ireo izay maro anaka 
· Ireo vehivavy efa maty vady sy ireo reny mamelona irery ny zanany izay tsy mba manana mpiahy 
Ireo karazana fepetra isokajiana ny mpanakarena 

· Ireo izay manana omby 
· Ireo izay manana tany no mbola afaka mividy koa 

· Ireo izay mampiasa olona amin’ny asa an-tsaha 
· Ireo izay afaka mampiteraka ny vadiny any amin’ny toerana fampiterahana 

· Ireo izay afaka mandefa ny zanany hianatra any Andilamena 

Hanangana tontolo tsy misy fahantrana

Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

Fonds International de Développement Agricole

Via del Serafico, 107 – 00142 Rome, Italie

Tel : +39-0654591 – Fax : +39 0650 43 463 – Email : ifad@ifad.org
www.ifad.org
http://www.ruralpovertyportal.org/french/regions/africa/mdg/index.htm

